Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Maiorga Ramirez Erro jaunak egindako galderaren erantzuna, Ogasuneko teknikarien lanpostu-kopurua handitzeko enplegu eskaintza publikoari buruzkoa, Foru Diputazioak emana. Galdera argitaratu zen 2013ko ekainaren 10eko 63. Nafarroako Parlamentuko Aldizkari Ofizialean.

ERANTZUNA

Bildu-Nafarroa parlamentu-taldeari atxikitako foru parlamentari Maiorga Ramírez Erro jaunak informazioa eskatu du Iruzur Fiskalaren aurkako Neurriei buruzko Foru Legean ezarritako langile-alderdiak betetzeari buruz (PES 87/2013). Hauxe da Lehendakaritza, Justizia eta Barne kontseilariak informatu diona:

1. Iruzur Fiskalaren aurkako Neurriei buruzko apirilaren 17ko 14/2013 Foru Legeko laugarren xedapen gehigarrian jasotako agindua betez, egin beharreko lehenengo jarduketa da hutsik dauden lanpostuak Ogasuneko kudeatzaile eta ikertzaile laguntzaileen lanpostu bihurtzea, plantilla organikoa aldatzeko foru dekretu baten bitartez. Foru dekretu hori ezin da 2013ko urria baino lehen onetsi, zeren eta amortizatzea aurreikusita dauden lanpostu hutsak irailaren amaierara arte beteta baitaude BEZaren itzulketen kanpainarako kontratatutako langileekin.

Plantilla organikoa aldatzeko foru dekretu berean, lege-agindua betetzeko beharrezkoak diren Ogasuneko teknikari lanpostuak sortuko dira.

2. Behin behar diren lanpostuak sortuta, bai Ogasuneko teknikarienak, bai kudeatzaileenak, horiek guztiak enplegu publikoko eskaintzari buruzko foru dekretu batean sartuko dira. Aurreikusitakoaren arabera, Nafarroako Gobernuak aurrekoa onesten duen egun berean onetsiko du hori; hau da, urrian.

3. Enplegu publikoaren eskaintza argitaratu ondoren, lanpostuak betetzeko deialdi bana onetsiko dira Ogasuneko teknikarien eta kudeatzaileen bai barneko leku-aldatzeetarako, bai sartzeko oposiziorako. Aurreikusita dago haiek urriaren amaieran edo azaroaren hasieran argitaratzea Nafarroako Aldizkari Ofizialean. Horretarako, jada, behar diren proposamenak egiten ari da Nafarroako Zerga Ogasuna.

4. Aipatutako deialdietan jasoko den bezala, aurreikusita dago Ogasuneko teknikarien lanpostuak betetzeko hautapen prozesua 2014ko azken lauhilekoan egitea, hura gainditzen duten izangaiak 2015eko lehenengo hiruhilekoan lanean has daitezen beren lanpostuetan.

Ogasuneko kudeatzaile eta ikertzaile laguntzaileen lanpostuei dagokienez, aurreikuspena da haien hautapen prozesua 2014ko bigarren hiruhilekoan egitea, eta hura gainditzen duten langileak urte horretako azken hiruhilekoan hastea lanean. Hala eta guztiz ere, zehaztu beharra dago kudeatzaile lanpostuak, bitartean, aldi baterako bete beharko direla, zerbitzuaren beharrei erantzute aldera.

5. Nafarroako Zerga Ogasuneko langileak ordezkatzeko egiten ari diren jarduketei dagokienez, apirilaren 17ko 14/2013 Foru Legea indarrean sartu zenetik aldi baterako langileen hamar kontratazio egin dira erakunde horretan. Horietatik, sei Ogasuneko kudeatzaile eta ikertzaile laguntzaileenak izan dira eta lau administrari laguntzaileenak.

Hori guztia, Nafarroako Parlamentuko Erregelamenduaren 194. artikuluan xedatutakoa betetzeko.

